
Sidang Jumaat yang dirahmati Allah,

Marilah kita meningkatkan ketakwaan kepada Allah SWT dengan
melaksanakan segala perintah-Nya dan meninggalkan segala larangan-Nya.
Semoga ketakwaan menjadikan kita manusia yang amanah ketika mengurus,
bijaksana ketika merancang dan sentiasa mengutamakan kemaslahatan
bersama. Pada hari ini, mimbar mengajak sidang jemaah menghayati
khutbah bertajuk: “Amanah Ditunai, Manfaat Dituai.”

Kaum Muslimin yang dimuliakan Allah,

Bayangkan sebuah negara yang sedang menikmati kemakmuran. Tanahnya
subur. Hasil tanamannya banyak. Gudang-gudangnya dipenuhi makanan.
Kehidupan rakyat berjalan seperti biasa. Namun, dalam keadaan yang
kelihatan tenang itu, Nabi Yusuf AS mengetahui bahawa satu musim
kesukaran sedang menanti. Baginda tidak menakutkan rakyat bahkan
mempersiapkan mereka. Baginda tidak menunggu krisis berlaku tetapi

merancang lebih awal.

Kisahnya itu Allah SWT rakamkan dalam Surah Yusuf pada ayat ke 47 yang
dibacakan oleh khatib tadi yang bermaksud:

“Yusuf menjawab: Hendaklah kamu menanam bersungguh-sungguh tujuh
tahun berturut-turut. Kemudian apa-apa yang kamu ketam, biarkanlah dia
pada tangkai-tangkainya; kecuali sedikit dari bahagian yang kamu jadikan

untuk makan.”

Nabi Yusuf AS mengajar rakyat supaya terus berusaha ketika zaman
kemakmuran. Hasil yang diperoleh tidak dihabiskan semuanya.
Sebahagiannya digunakan untuk keperluan semasa. Sebahagian lagi
disimpan sebagai persediaan menghadapi tahun-tahun yang sukar. Inilah

perancangan yang berpandangan jauh.

Kemakmuran hari ini tidak dihabiskan sehingga generasi esok terpaksa
menanggung kesusahan. Kesulitan masa hadapan pula tidak dibiarkan tiba
tanpa persediaan. Nabi Yusuf AS mengajar bahawa kemakmuran hari ini

mesti diurus untuk melindungi rakyat pada hari yang sukar.

Sidang jemaah yang dikasihi Allah,
Apabila negara memerlukan seorang Yyang mampu Mmengurus
perbendaharaan hasil bumi, alquran menunjukkan pedoman sebagaimana

yang difirmankan oleh Allah SWT dalam Surah Yusuf pada ayat ke 55:

Maksudnya: “Yusuf berkata: Jadikanlah daku pengurus perbendaharaan
hasil bumi (Mesir); sesungguhnya aku sedia menjaganya dengan sebaik-

baiknya, lagi mengetahui cara mentadbirkannya.”

Perhatikan dua sifat yang dinyatakan dalam kisah Nabi Yusuf AS ini,

pertamanya .fu> yang bermaksud mampu menjaga amanah dengan sebaik-

g -

baiknya dan Flp yang bermaksud memiliki ilmu dan mengetahui cara

mentadbirnya.

Pengurusan yang baik memerlukan kedua-duanya. Amanah tanpa ilmu boleh
membawa kelemahan. llmu tanpa amanah pula boleh membuka pintu
penyelewengan. Negara memerlukan tangan yang bersih dan fikiran yang
bijaksana. Memerlukan mereka yang mengetahui perkara yang perlu

didahulukan, golongan yang harus dibantu dan hasil yang mahu dicapai.

Nabi Yusuf AS menerima tanggungjawab bukan untuk kepentingan dirinya.
Baginda mengurus khazanah negara untuk memastikan bekalan mencukupi
dan rakyat terselamat ketika kemarau melanda. Baginda mengajar bahawa
kuasa bukan ruang untuk mengambil. Kuasa ialah amanah untuk memberi.
Belanjawan yang baik bukan sekadar membelanjakan wang. Belanjawan

yang baik menyusun keutamaan dan mempersiapkan masa hadapan.
3

Sidang Jumaat yang dirahmati Allah,

Di sebalik pelbagai angka yang diumumkan ketika pembentangan
Belanjawan 2027, tersimpan harapan untuk meningkatkan kesejahteraan
rakyat. Perhatian yang lebih besar diberikan kepada pengurusan dan
pembangunan hal ehwal Islam apabila peruntukannya ditingkatkan

berbanding tahun sebelumnya.

Peningkatan ini membuka ruang yang lebih luas untuk memperkukuh
pendidikan Islam, memelihara tradisi keilmuan, memperkasa dakwah serta
menjaga kebajikan para pendidik dan petugas agama. Sesungguhnya, nilai
sesuatu peruntukan bukan hanya pada jumlah yang diumumkan, tetapi pada
kebaikan yang dapat dilaksanakan dan manfaat yang sampai kepada rakyat.
Apabila amanah diurus dengan ilmu dan kejujuran, angka yang tercatat dapat
berubah menjadi pendidikan, perlindungan dan kesejahteraan. Angka berada

di dalam dokumen. Manfaat mesti sampai ke dalam kehidupan.

Sidang Jumaat yang dimuliakan Allah,

Antara yang diberikan perhatian ialah pendidikan pondok dan pengajian
turath. Pondok bukan sekadar deretan bangunan atau peninggalan sejarah.
Di situlah para pelajar diasuh untuk mencintai ilmu, menghormati guru dan
mendalami khazanah keilmuan para ulama. Usaha memperkukuh institusi
pondok dan pengajian turath penting agar warisan ilmu Islam terus dipelajari,

difahami dan diwariskan kepada generasi seterusnya.

Pada masa yang sama, kemudahan serta latihan kemahiran digital turut
disediakan kepada guru dan pelajar pondok. Teknologi tidak hadir untuk
menggantikan kitab atau mengurangkan kedudukan guru. Teknologi menjadi

alat untuk membantu ilmu disampaikan dengan lebih luas dan berkesan.

Tradisi memberikan akar. Teknologi membuka ruang. Apabila kedua-duanya
dipandu oleh ilmu dan adab, pendidikan Islam dapat bergerak maju tanpa

kehilangan jati dirinya.

Bayangkan seorang guru pondok yang selama ini mengajar di dalam kelas
yang kecil. Dengan kemahiran digital, ilmunya dapat sampai kepada lebih
ramai pelajar. Kitab yang dibaca di sebuah pondok boleh dipelajari oleh
masyarakat dari tempat yang jauh. Inilah manfaat yang kita harapkan.
Kemajuan bukan untuk memadamkan warisan, tetapi untuk memastikan

warisan terus hidup merentas zaman.

Sidang jemaah yang dikasihi,

Pembangunan yang baik juga tidak meninggalkan mereka yang memerlukan
perhatian. Antara yang menerima manfaat ialah para guru KAFA yang
mendidik murid berkeperluan khas, termasuk melalui bahasa isyarat dan al-
Quran Braille. Tugas mereka bukan mudah. Ada guru yang menggerakkan
tangan untuk mengajar seorang anak mengenal Allah melalui bahasa isyarat.
Ada murid yang tidak dapat melihat, tetapi menyentuh titik-titik Braille untuk

membaca kalam Tuhan.

Kebajikan para petugas agama turut diberikan perhatian. Imam, bilal, siak,
noja, marbut, guru KAFA dan guru takmir mungkin tidak selalu berada di
hadapan pentas. Namun, merekalah yang menghidupkan masjid dan
membimbing masyarakat. Ketika azan perlu dikumandangkan, mereka hadir.
Ketika jenazah perlu diuruskan, mereka membantu. Ketika anak-anak perlu
diagjar membaca al-Quran, mereka membimbing. Ketika masyarakat
memerlukan nasihat dan sokongan, pintu masjid sering menjadi tempat

pertama yang dituju.

Justeru, usaha memperluas perlindungan sosial serta memberikan
sumbangan kepada para petugas agama ialah langkah yang baik dalam
menghargai khidmat mereka. Manfaat tidak semestinya hadir dalam bentuk
bangunan yang besar. Kadang-kadang manfaat hadir sebagai peranti di atas
meja seorang guru. Latihan yang meningkatkan kemahirannya. Perlindungan
untuk seorang imam. Bantuan kepada guru yang mengajar anak istimewa.
Atau kandungan agama yang sahih pada telefon seorang anak muda.
Kebaikan sesuatu dasar terlihat apabila manfaatnya menyentuh kehidupan

manusia.

Sidang jemaah yang dirahmati Allah,

Mengakhiri khutbah, mimbar mengajak kita membawa pulang tiga pesanan:
Pertama: Pengurusan sumber negara ialah amanah. la hendaklah
dilaksanakan dengan ilmu, perancangan dan pandangan jauh sebagaimana
teladan Nabi Yusuf AS.

Kedua: Nilai sebenar sesuatu peruntukan bukan hanya pada jumlah yang
diumumkan, tetapi pada kebaikan yang dapat dilaksanakan dan manfaat
yang sampai kepada rakyat.

Ketiga: Setiap pihak mempunyai tanggungjawab. Pihak yang mengurus
hendaklah jujur, institusi hendaklah berkhidmat dengan cekap dan
masyarakat hendaklah memanfaatkan setiap kemudahan yang disediakan.
Semoga setiap peruntukan menjadi ilmu yang menerangi, perlindungan yang

menenangkan dan kebaikan yang sampai kepada rakyat..

